
05-10-2026  UKA 2026/317 

 

______________________ 

UKA 2026/317 

IAIUN – Suliap nr.: 2026 - 16781   1 

 

Inatsisartut aalajangiiffigisassaattut siunnersuut, Naalakkersuisut kingusinnerpaamik 

UKA2027-mi Kalaallit Nunaannut naleqqussakkamik, ataatsimoortumik 

ilusilersukkamik saqqummiussinissamik peqquneqassasut, aningaasaqarnikkut, 

akileraartarnikkut aaqqissuussaanikkullu kajumissaarutit aqqutigalugit Kalaallit 

Nunaanni najugaqarfinni minnerni, nunaqarfinni isorliunerusunilu najugaqarneq, 

suliffeqarneq, angerlaqqinneq aammalu inuussutissarsiummik ingerlatsineq qanoq 

kajuminnarnerulersinneqarsinnaanersoq pillugu. Ilusiliami Kalaallit Nunaata 

nunaanni, aningaasaqarnikkut inuiaqatigiinnilu pissutsit aallaavigineqassapput, 

ilaatigut akileraartarnikkut atugassarititaasut assigiinngisitaarsinnaanerat, inuunermi 

aningaasartuutit annikinnerulersinneqarsinnaanerat, angallannikkut assartuinikkullu 

atugassarititaasut pitsanngorsarneqarsinnaanerat, ineqarlernissamut 

soqutiginarsaanerit, inuussutissarsiortunut namminersortunut aallarnisaasunullu 

pitsaanerusunik atugassaqartitsisinnaaneq kiisalu inuusuttut ilinniagaqarsimasut 

inoqarfinni minnerni najugaqalernissaannut imaluunniit angerlaqqinnissaannut 

immikkut suliniutit periarfissaat misissorneqassallutik. 

(Inatsisartunut ilaasortaq Erik Jensen, Siumut) 

 

Akissuteqaat 

(Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq) 

 

Siullermeerneqarnera 

 

Naalakkersuisut sinnerlugit Inatsisartunut ilaasortaq, Erik Jensen, aalajangiiffigisassatut 

siunnersuummut qutsavigaara. 

 

Nunarput tamakkerlugu siunissamik inerisaanissaq orniginartuunissaa pillugu 

siunnersuuteqartup siunertaqarnera Naalakkersuisut isumaqatigaat. 

 

Inoqarfiit minnerusut assigiinngitsunik tunngavigisaqarput periarfissaqarlutillu. Nunami 

sumiiffiit isorartussusaat, assartuussinermut sullissinermullu periarfissaqarneq, ineqarnermut 

tunngasut, ilinniartitaanermi periarfissat aamma najukkami suliffeqarneq 

inuussutissarsiornerlu nunassinnissamut suliffeqarfimmillu ingerlatsinissamut 

periarfissaqarnermut pingaaruteqarput. Taamaattumik aamma aaqqiissutissaq nunatsinni 

inoqarfinni minnerusuni ineriartortitsinermik qulakkeerisinnaasoq ataasiinnaanngilaq. 

 

Suliap nangillugu suliarineqarnerani Naalakkersuisut nalilerpaat, immikkut ittunik 

akileraarutitigut aaqqissuussinerit pinnagit aningaasaqarnikkut aaqqissuussaanikkullu 

sunniiniutit ukkatarineqartariaqartut. Norgep avannaani misilittakkat takutippaat, 

akileraartarnikkut kajummissutsit nunassittarnermut killilimmik sunniuteqartartut.  

 

Ilutigisaanik nunap immikkoortuini akileraartarnikkut atugassarititat assigiinngitsuunerisa 

akileraaruseeriaaseq paasiuminaannerulersissinnaavaa allaffissornerlu annertunerulersillugu. 

Taamaattumik Naalakkersuisut innersuussutigaat, akileraarutitigut suliniutit immikkut 

suliniutinut ilaatinneqassanngitsut. 

 

Peqatigisaanik sunniiniutissat taamaattut pissutsinit najukkani inuuniarnermut 

inuussutissarsiummillu ingerlatsinissamut periarfissanut pingaaruteqartunit allanit 

immikkoortillugit nalilersorneqannginnissaat pingaaruteqarpoq. Taamatorpiaq 

ataqatigiissitsinissaq nunatsinni isorliunerusunut Iliuusissanut pilersaarutikkut 

Naalakkersuisut tunngavissikkusuppaat. 

 

Iliuusissanut pilersaarut, nunatsinni isorliunerusuni ineriartortitsinermut ataqatigiinnerusumik 

ungasissumullu sinaakkutissiisussaq, naammassiniarlugu Naalakkersuisut ingerlappaat.  

 

Iliuusissanut pilersaarummut isumassarsiat allassimaffiat ilaatinneqarpoq, 

aalajangersimasumik iliuusissanut tunngassuteqartoq aammalu suliniutissanik, 

akisussaaffeqarnermik piffissanullu pilersaarutinik ataatsimoortitsisoq. Isumassarsiat 

allassimaffiat sakkussaavoq ineriartortuartussaq, ingerlaavartumik ineriartortinneqarsinnaasoq 

aammalu suliniutissanik nutaanik ilassuserneqartarsinnaasoq. 

 

 

Taamatut periaaseqarnerup kingunerisaanik aalajangiiffigisassatut siunnersuummi 

siunnerfigineqartoq isorliunerusunut suliniuteqarnermi ataatsimoortumi 

inissisimatinneqarsinnaavoq, peqatigisaanillu iliuusissanut pilersaarut ingerlanneqartoq 

pilersaarutit malillugit naammassineqarsinnaalluni.  

 

Tamanna tunngavigalugu Naalakkersuisut allannguutissatut siunnersuut manna 

saqqummiuppaat: 

 

”Kingusinnerpaamik UKA2027-mut Nunatsinni isorliunerusunut iliuussisanut 

pilersaarummut ilaatillugu immikkut suliniuteqarnermik ineriartortitseqquneqarlutik 

Naalakkersuisut peqquneqarnissaat pillugu Inatsisartut aalajangiiffigisassaattut siunnersuut. 

Aningaasaqarnikkut, aaqqissuussinikkullu atugassarititaasunut killiliussat 

kajumissuseqalersitsisussallu qanoq nunatsinni inoqarfinni minnerusuni isorliunerusunilu 

najugaqarnissamik, sulinissamik, uterfiginissaannut inuussutissarsiummillu 

ingerlatsinissamik orniginarnerulersitseqataasinnaanersut, suliniuteqarnermi 

qulaajarneqassaaq.” 

Taamatut oqaaseqarlunga Naalakkersuisut sinnerlugit siunnersuut Inatsisartuni kajumittumik 

suliassanngortippara. 


